
���� Hoe ’t God ferdwûn út Jorwert

���� Tekst 1 De tweintichste ieu yn Jorwert

Elkenien ken it ferhaal fan de lêste heale ieu. It is in tiid fan -ismen, -saasjes en 
-searingen, fan mondiale feroarings dy’t slûpenderwize, mar fluch en ûnmiskenber minske
en lân transformearre ha. It is ek in tiid fan politike, sosjale en ekonomyske
ûntwikkelingen, wêrfan’t it evolúsjonêre en stadige karakter feroare yn de revolúsjonêre
streamfersnelling dy’t ús rêd nei de 21ste ieu fiert. Yn in boeiend relaas sketst Geert Mak
ús de gefolgen fan ien en oar foar in willekeurich Frysk doarp (Jorwert) en syn bewenners.

It ferhaal fan Jorwert is it ferhaal fan talleaze oare doarpen hjir en earne oars. Om
te begjinnen wie it in suver agrarysk doarp mei de dêrby hearrende fersoargjende
beroppen. In klassyk forinzedoarp is Jorwert dêrfoaroer noait wurden. Kwa befolking
heart it ta de lytste kearnen, mei minder as tûzen ynwenners en boppedat ta de helt fan
alle Fryske doarpen dy’t sûnt 1899 har befolking tebekrinnen seagen. Dat proses fan
ôfbraak wie al lang foar de oarloch geande, sij it – en dat is de kearn fan Mak syn boek –
dat de ’way of life’ fan de achterbliuwers krekt nei 1960 feroare is.

Dat wie net spesifyk foar Jorwert en likemin foar lytse doarpen yn it algemien. Ek
Ljouwerters – en watfoar (provinsje)stedlju net – fan fjirtich jier en âlder seagen har
libbenswrâld stilwei, mar ûnmiskenber feroarjen. Boarstrok en levertraan binne fan lea en
menu ferdwûn; tonneman, skileman, peteroaljeman, grienteman, branjeman, hûnekarre of
meganyske hûn, kontribúsjerinners en hierophellers by de doarren lâns ha ’t strjitbyld
ferlitten, om rûmte te meitsjen foar TV, CV en SRV. Dêrmei binne ek greiden en
appelhôven (hofkesjonge!) ûnder stien weiwurden of achter brede sleatten en stekken, om
rûmte te meitsjen foar groeven fiverpartijen en sabeare-natuerlike rekreaasjeterreinen.
Boppedat ha hûnderten buertwinkels it ôflein. It is it deistich libben, yn ’e stêd en op ’t
plattelân, dat rûnom rigoereus feroare is.

Sa besjoen is’t opmerklik, dat de Fryske taal noch hyltiten bestiet. Spitigernôch
besiket de auteur net om dat te ferklearjen. Nettsjinsteande dat bliuwt it in nijsgjirrich
boek, dat in soad net beriddenearre ûnbehagen op in bysûndere wize ferwurdet en as
sadanich in leech plak yn in protte Fryske boekekasten opfollet.

Nei: Meindert Schroor syn skôging fan ’Hoe God verdween uit Jorwerd’ (Geert Mak),
Fryslân nr. 1 1997

���� Tekst 2 Hoe’t Geert Mak yn Jorwert kaam 

Lêstendeis hearde ik yn it televyzjeprogramma Buitenhof in stik of wat saakkundigen
diskusjearjen oer ’Nederlân yn 2030’. Ek it Frysk-Grinslânske plattelân kaam sa sydlings te
praat. De Delftske heechlearaar Frieling foarsei dat dy streek yn de kommende desennia
troch de trochgeande Europeeske yntegraasje allinnich noch mar fierder leechrinne sil. It
sintrum fan it ekonomysk libben sil hyltiten mear yn ’e rânestêd komme te lizzen en yn de
streken tusken de rânestêd en it Ruhrgebiet (Brabân en Gelderlân).

Yn ’e tiid dêrfoar hie ’k ’Hoe God verdween uit Jorwerd’ lêzen. Yn 1995 en 1996
hat de sjoernalist Geert Mak in moanne of wat ferkeard yn ’t Fryske doarpke Jorwert. Hy
die der ûndersyk nei de ’stille revolúsje’ dy’t dat Fryske plattelânsdoarp yn ’e ôfrûne
desennia ûndergien hat. Mak beskriuwt yn syn boek it leechrinnen fan it plattelân oant
safier, de foarskiednis dus fan de takomst neffens de Delftske professor.

Yn 1996 is, sa konstatearret Mak, de eardere ekonomyske aktiviteit fan it plattelân
ferdwûn. Sûnt 1945 is der in echte omkear ta stân kommen. Noch mar in lyts part fan de
Nederlânske beropsbefolking is wurksum yn de agraryske sektor. Mar in bytsje boeren ha
yn it proses fan ekonomyske modernisearring de holle boppe wetter holden. De hege
graad fan automatisearring yn ’e agraryske sektor hat boppedat makke dat de

boerearbeiders ferfongen binne troch melkmasines, kompjûters, trekkers en al dy oare
agraryske technology dy’t op elk modern boerebedriuw folop foarhannen is. Tagelyk mei
de boeren en har arbeiders binne ek de winkellju en de lytse ambachten ferdwûn. De
groeiende mobiliteit makket dat de ’merk’ syn wurk dwaan koe. Der waard winkele dêr’t
it ’t goedkeapst wie, by de supermerk yn ’e gruttere sintra dus. Sels folle gruttere doarpen
as Jorwert ha muoite om doarpswinkels yn stân te hâlden.

Tsjinoer dat útstjitten stiet de yntocht fan de ’ymport’, dat wol sizze fan minsken
dy’t net langer ekonomysk oan in doarp bûn binne, mar der om ien of oare reden doch
wenje wolle. Se nimme de ferskraling fan it oanbod oan winkels en tsjinsten foar leaf,
jouwe der út en troch sels de foarkar oan. De lûdsoerlêst fan de hjir en dêr noch
oerbleaune lytse yndustry spoart min mei har byld fan in rêstich plattelân. Har
beswierskriften liede soms ta ’t sluten fan sa’n bedriuw en sa ta fierdere ferskraling.

Faaks sjocht de trochsnee bewenner fan de rânestêd der oars tsjinoan, mar mei de
ûntwikkeling dy’t Mak sketst, is de noarderling (teminsten yn myn fermidden) trochinoar
bekend. Mar Mak jout yn syn boek mear as dat allinnich. Hy is troch dy iepen doar nei
binnen ta rûn en hat him yn Jorwert ’ynlibbe’, hat him der nei wenjen set en hat der
petearen hân mei âlde en nije bewenners, mei de boeren, de feearts, de notaris, de
ymport-Amsterdammer ensafuorthinne. Mei it fakmanskip fan de goeie sjoernalist hat er
heech en leech op ’e praatstoel krige.

Syn fraachpetearen hat Mak – hy is in begenedige ferteller – ferarbeide ta in
boeiend ferhaal, wêryn’t de grutte ûntjouwingen ta de mjitte fan it minsklike brocht
wurde. It ferverspear Hindrik en Gais Meinsma, de lêste winkelman Sikke Kooistra, de
neo-boer Van Zuiden en in hiele protte oaren, allegearre binne partisipanten yn de
metamorfoaze fan Jorwert.

In lêsber boek koartom, fan it soarte dêr’t men de lêste bledside fan omslein hat
foar’t men der erch yn hat. By neier ynsjen freegje ’k my lykwols ôf oft de hege
lêsberheidsfaktor en ek, yn ’t ferlingde dêrfan, it enoarme súkses fan dit boek net krekt
fuortkomme út in misfetting dy’t like meislepend is as tige algemien.

Mak giet út fan in dúdlik waarnimbere, wêzentlike skieding tusken stêd en
plattelân. Yn syn byldfoarming fan wat it plattelân west hat (en is) basearret Mak him net
allinnich op waarnimmingen, mar ek op histoaryske en sosjaal-wittenskiplike fakliteratuer
oer plattelân, doarpen en lânbou. Benammen de Amerikaanske antropolooch Robert
Redfield en de Britske keunstkritikus/skriuwer John Berger wurde gauris oanhelle. Yn dy
literatuer wurdt trochstrings ûnderskie makke tusken harsels bedrippende lytse boeren
(’peasants’) en gruttere boeren dy’t foar de merk produsearje (’farmers’). De ’teory fan
de peasantmaatskippij’ stamt út it Ruslân fan de tweintiger jierren en hat foaral sukses
hân trochdat er goede tsjinsten bewiisd hat by de analyse fan sosjaal-ekonomyske
systemen yn tredde-wrâldlannen. Yn it hiele Nederlânske kustgebiet lykwols, en ek yn
Jorwert, ha al sûnt de sechstjinde ieu, lykas Mak ek meistimt, allinnich mar ’farmers’
wenne, boeren dy’t foar jild har produkten op ’e merk oanbean ha. Mak beklammet ek
oanhâldend, dat it plattelân troch syn op ’e merk rjochte wêzen diel hân hat oan de
modernisearringsprosessen.

De kultuer fan it Nederlânske doarp, hoe’t it libben dêr syn beslach krijt, hat
neffens dyselde Mak lykwols krekt grûntrekken fan in ’peasant’-kultuer. Dêr twingt de
konstruksje. It is opfallend hoe’t Mak in kear of wat observaasjes fan John Berger tapast
op it Nederlânske plattelân, sûnder oan te jaan dat Berger hiel eksplisyt in kultuer
beskriuwt fan ’peasants’, fan lytse harsels bedrippende boerehúshâldings. Dat liket faaks
in technysk detail, mar it ferskil is wêzentlik. De kultuer en de mentaliteit fan dy
minimum-boer floeie nammentlik dêrútwei fuort dat er yn syn ekonomy-fan-krekt-al-of-
krekt-net-genôch altyd op ’e râne fan it bestean libbet en dus om de alderlytste details
tinke moat om oerlibje te kinnen. Syn driuw ta oerlibjen makket him foarsichtich en
behâldend. Eksperiminten en feroarings soenen ta katastrofes liede. De ’peasant’-kultuer
is dus basearre op it prinsipe fan herhelling en dêrtroch is er ieuwenâld.

Mak besiket no dy kultuertrekken wer werom te kennen yn Jorwert en op it
Nederlânske plattelân yn ’t algemien. Hy stelt fêst: ’Lykas in stêd it hawwe moat fan
feroaring en fernijing, sa hawwe in soad plattelânsmaatskippijen har ieuwenlang
hanthavenje kind troch stabiliteit en foarsisberens.’(side 202). Hiel opfallend is ek hoe’t
Mak suggerearret dat boeren noch mar sûnt koart echt oan de jildekonomy dielnimme.
Opmerklik, om’t in ekonomy fan ’farmers’ sûnder jild net tinkber is. Mar frappanter noch
om’t dêrtroch boppedat dúdlik wurdt hoe’t Mak (mei foarbygean oan notabelen,

middenstanners en arbeiders yn ’e doarpen) ’plattelânskultuer’ en ’boerekultuer’ gelykstelt.
Om gear te fetsjen: yn de taal, de wisânsjes, en ek yn ’e folksferhalen herberget it

plattelân it erfskip fan ieuwen. Yn lêste ynstânsje ferwiist dy plattelânskultuer nei in
(sabeare) religieuze opfetting oer de natuer. De plattelanner libbet ommers folle tichter
by de natuer (dat is syn oarsprong) as de stedman. Troch de ’stille revolúsje’ wurdt dy
kultuer wei en dêrmei is ek God út Jorwert ferdwûn.

Mak hantearret dus in byld fan twadieling tusken stêd en plattelân en analooch
dêroan tusken ieuwenâlde tradysje en de flechtichheid fan it moderne en tusken natuer
en kultuer. Hy sjocht yn de ’stille revolúsje’ fan nei 1945 de driigjende opheffing fan dat
foar him weardefolle ferskil.

De merk lykwols hat dy twa al grif sûnt de sechstjinde ieu ferbûn, net allinnich yn
Jorwert, mar omtrint rûnom yn Fryslân en yn ’e oare Nederlânske kustprovinsjes. Ek
kultureel sjoen ha der alderlei ferbinings tusken stêd en plattelân bestien. Ik tink dat Mak
de yntinsiteit fan dy kontakten sterk ûnderskat.

Hiel tekenjend mist yn syn ferzje fan de Fryske lânbouskiednis in beskriuwing fan it
pachtwêzen. Mear as de helt fan de Fryske lânbougrûn wie al fanâlds net yn hannen fan
de brûker, mar waard troch de boeren hierd. Datselde pachtsysteem hat boppedat,
trochdat it hierkontrakt trochgeans om ’e fiif jier opnij ôfsluten wurde moast, in frij grutte
mobiliteit ta gefolch hân. Krekt as arbeiders feroaren ek boeren geregeldwei fan wenplak.
Yn gjin inkele provinsje waard yn ’e twadde helt fan ’e foarige ieu safolle ferhuze as yn
Fryslân. Neat gjin stabyl plattelân dus. ’Boeren sitte fêst oan har lân’, seit Mak op side 216
– gjin sprake fan!

De plattelânskultuer dy’t Mak beskriuwt is in stedsk eksportartikel. Mak syn byld
fan it plattelân is in njoggentjinde-ieuske konstruksje en it funksjonearre (en
funksjonearret) troch syn sentimintele wurking by útstek binnen in stedsk-yntellektuele
kontekst. Yn de skiednis fan Fryslân is dat proses fan konstruksje hiel skerp sichtber. Fan
alle Nederlânske provinsjes profilearret Fryslân him fan de njoggentjinde ieu ôf it sterkst
as plattelân, as ’oerâld’. Dat is gjin kwestje fan tradysje, mar fan tradysjonalisearring, fan
in reaksje op modernisearring. Gjinien fan de oare Nederlânske provinsjes hat
nammentlik yn ’e foarige ieu sa’n feroaring yn uterlik ûndergien as krekt Fryslân. Fan de
soevereine, bloeiende kustprovinsje yn de ’Republyk’ is it feroare yn in oan ’e perifery
lizzende agraryske provinsje binnen it Keninkryk fan de Nederlannen. Fryske notabele-
elites ha doe it byld befêstige fan in provinsje mei in plattelânskultuer, dy’t oerâlde
rjochten jilde litte koe. Mak is rjochtstreeks erfgenamt fan dy njoggentjinde-ieuwers. Ek
syn byld fan it plattelân is in reaksje op modernisearring, mar no op dy fan nei 1945.

Fansels hat Mak gelyk, as er seit dat it plattelân yn ’e ôfrûne jierren hast
ûnherkenber feroare is. Elkenien dy’t fan ’e problematyk op ’e hichte is, sil ek oer dy
transformaasje ynsitte moatte. Mar datselde – en dat hied er derby sizze moatten – jildt
foar de hiele Nederlânske maatskippij. Wat is der sûnt de jierren sechstich net yn ’e
Nederlânske stêden sloopt en boud? Hoefolle wiken binne net troch in min
húsfestingsbelied fan har sosjale kohesy ûntdien? 

It plattelân is in folweardich part fan de Nederlânske maatskippij en net in stikje
boartersguod fan in stedske elite. Wêrom soe it plattelân objekt wêze moatte fan
ûnferfolbere boargerlike langst nei ûnskuld, poëzy, oarsprong en tradysje wêr’t dy
boargerij earne oars saaklikens, moderniteit en kompromis – koart sein it tsjinoerstelde –
propagearret? Wêrom binne boeken oer it plattelân sa faak op dy misfetting basearre?
Hoe kaam Geert Mak eins yn Jorwert?

Nei: Goffe Jensma, De Gids, juny 1997

